
ACTA DA SESIÓN ORDINARIA CONXUNTA REALIZADA POLAS COMISIÓNS INFORMATIVAS 

PERMANENTES EN DATA 20 DE NOVEMBRO DE 2025 

 
COMISIÓN INFORMATIVA DE PRESIDENCIA, SEGURIDADE, URBANISMO, OBRAS, SERVIZOS E 
MEDIO AMBIENTE 
 
 

 

- Rogos e preguntas 

 
 
Rogos de UniónXCambre presentados por escrito 

 

 

“1º.- Visto que na primeira quincena de mes non se trouxo a pleno o suplemento de crédito nin a 
modificación das bases orzamentarias, tal e como se aprobou no plen ordinario de outubro en relación 
co pagamento de subvencións, rogan se leve a pleno este mes a aprobación do suplemento e das 
bases de execución do orzamento, tal e como establece o acordo plenario”. 

 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta  
que acepta o rogo no sentido de que o goberno ten a súa propia opinión respecto desta proposta e que 
están á espera dos correspondentes informes para confirmar a súa viabilidade; que afecta a diferentes 
departamentos. 
 

A Sra. presidenta concede o uso da palabra á Sra. Pan Lesta quen, unha vez concedido, manifesta que 
entón non acepta o rogo; que se acepta o rogo terá que ir a este pleno. 

O Sr. Vázquez Pérez manifesta que se están todos os informes correspondentes, si se presentará a 
este pleno; di que se é necesario se leva por vía de urxencia. 

A Sra. presidenta concede o uso da palabra á Sra. Pan Lesta quen, unha vez concedido, manifesta que 
o Sr. Vázquez Pérez dixo que se non, se presentaría máis adiante: A Sra. Pan Lesta manifesta que 
máis adiante non pode ser, dado que non habería prazo de exposición e non quedaría aprobado dentro 
deste ano. 

A Sra. presidenta concede o uso da palabra ao Sr. Alcantarilla Rei quen, unha vez concedido, manifesta 
que non entende como se anunciou que se ía efectuar o pagamento das subvencións cando non se 
elaboraron os informes técnicos. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que isto afecta a varios departamentos, Deportes, Cultura, e máis; que estes departamentos teñen que 
remitir os datos a Intervención para que informe. 

“2º.- Detectados varios incidentes na execución do contrato de mantemento de camiños nas parroquias 
de Bribes, Cecebre e outros, concretamente: partidas non executadas e partida de asfaltado no lugar de 
Cela: contén unha superficie de 508 m/2, distribuídos na lonxitude por 2 metros de ancho, máis 58 m/2 
do que se denomina cuña. Esta cuña refírese á superficie de senda que no lado esquerdo baixando 
queda entre en ancho de 2 metros e o enreixado de peche da parcela. Superficie esta última que nestes 
momentos está sen asfaltar. 

É de apreciar que nos planos vén claramente definido o ámbito do proxecto cunha liña vermella. O 
cambio do lado dereito ao esquerdo faise no actual paso de peóns o que nos indica que esta última 
actuación non estaba prevista nin podía estar prevista por non estar dispoñible, é dicir, non ser 
titularidade do Concello. 

Por outra banda, deben advertir que na partida de orzamento a superficie se deduce de multiplicar a 
lonxitude da senda (dereita máis esquerda) X 2,00 metros de ancho, máis unha cuña de 58 m/2. Sinalar 
que o ancho na parte dereita non supera en ningún caso o 1,50 mts. 

 

Por todo isto, rogan que se asfalte a superficie orzada chamada cuña, entre o actual asfaltado e o 
peche de parcela, no lado esquerdo; que se resolva o problema de asfaltado na fronte da parcela con 
vivenda; que se rematen as partidas que faltan por executar tendo en conta que a senda debe rematar 
na rasante da estrada”. 

 
A Sra. presidenta intervén e manifesta que acepta o rogo e di que dará traslado ao técnico. 

 
 

“3º.- Hai unhas semanas traballadores da brigada de obras foron obrigados a retirar pancartas e lápidas 
que veciños e veciñas de Cambre colocaran en diversos lugares do concello. Sorprende que, tendo en 
conta a gran cantidade de traballo que hai para a brigada, se lles obrigue a facer estes labores. Por todo 
isto, rogan que se empreguen os servizos municipais para cubrir as necesidades dos veciños e das 
veciñas de Cambre, e non facer uso dos recursos municipais para tentar acalar as críticas contra o 
goberno. 

 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 

 

 “4º.- Rogan que se respondan aos rogos que están a admitir en diversos plenos e non os están 
executando”. 

 

A Sra. presidenta intervén e manifesta que acepta o rogo. 

 

 

“5º.- O mes pasado informoúselles que se ía estudar o tema do muro de Brexo Lema sen que ata o 
momento se tomase ningunha decisión, polo que rogan que se adxudique por urxencia o derrubamento 

do muro e colocación da malla no peche perimetral do campo de fútbol de Brexo Lema ou se motive o 
porqué non se pode retirar o muro tal e como afirmou no pleno de outubro o goberno” 

A Sra. presidenta intervén e manifesta que está en proceso. 

O Sr. González Leirós intervén e pregunta se se vai a retirar o muro e facer a valado metálico ou facer 
outro tipo de proxecto; ao que a Sra. presidenta manifesta que non o pode concretar; que se quere esa 
información di que lla facilitará. 

 

 
Rogos do PsdeG-PSOE presentados por escrito 

 

 
“1º.- Rogan ao goberno municipal que ponga fin de maneira inmediata ao uso inadecuado das redes 
sociais do concello. Estas plataformas non poden seguir empregándose para autopromoción partidista –
como xa advirtiron no seu momento os compañeiros de AV- nin para lanzar mensaxes ou críticas contra 
outros grupos políticos. As RRSS municipais son un servizo público e deben limitarse estritamente a 
ofrecer información obxectiva, neutral e veraz á cidadanía. Esixen, polo tanto, que se respecte a súa 
función institucional e que se deixe de utilizalas como altofalante político”. 
 
A Sra. presidenta intervén e manifesta que asume o erro; que foi un fallo á hora de publicar a noticia; 
que non se volverá a repetir; que se extremará a precaución nestes asuntos; di que tamén lle resulta 
curioso que din que “As RRSS municipais son un servizo público e deben limitarse estritamente a 
ofrecer información obxectiva, neutral e veraz á cidadanía”, e pregunta onde estaban cando se 
empregaba a páxina do concello con noticias de UniónporCambre, sobre opinións políticas e decisións 
políticas de UniónporCambre; onde estaba a súa indignación cando se facía na páxina do concello unha 
campaña contra dúas habilitadas nacionais, onde estaba a súa reclamación para retirar este tipo de 
publicación. Exhibe unha copia impresa dunha publicación (con fotografía) feita na conta de Facebook 
do Concello o día 8 de marzo de 2025 relativa ao entroido pequeno. 
 
A Sra. presidenta concede o uso da palabra ao Sr. Alcantarilla Rei quen, unha vez concedido, manifesta 
que, en primeiro lugar, as noticias que se publicaban, o goberno non criticaban a ningún partido político; 
que, en segundo lugar, as actuacións que aparecen nas redes sociais cando estaban no goberno, eran 
actuacións do grupo de goberno, non de UniónXCambre; que, en terceiro lugar, o dos disfraces eles o 
denunciaron, que foron un dos primeiros en denunciar; que o que non pode consentir é que se diga 
agora onde estaban; di que estaban onde tiñan que estar. 
 
A Sra. presidenta concede o uso da palabra á Sra. Prieto Lamas quen, unha vez concedido, dá conta 
dos tres últimos exemplos, o primeiro o que publicaron os compañeiros de Alternativa de Veciños, 
respecto de que presentaban o das sinaturas co do PP; o segundo, criticar a outro grupo político; e o 
terceiro,  tampouco non é información veraz nin transparente cando din que van podar as árbores da 
estrada, dado que manifesta que o fai a Deputación, non o concello; di que isto tampouco está nas 
redes sociais; manifesta que lle parece moi ben que todas as desculpas sexan dicir que foi un erro e 
que o van a retirar, e di que eles poden contestar o mesmo; di que un erro é un erro, pero van tres. 
 
A Sra. presidenta concede o uso da palabra á Sra. Pan Lesta quen, unha vez concedido, manifesta que 
non é un uso partidista; que foi unha rolda de prensa do goberno naquel momento, non de 
UniónXCambre; que o grupo socialista di que aquí se emprega de forma partidista as redes municipais; 
que mentres estivo UniónXCambre no goberno nunca se criticou a ningún partido desde as redes 

sociais do concello; que outra cousa é que eles como redes sociais de UniónXCambre poidan dicir o 
que consideren. 
 
A Sra. presidenta intervén e manifesta que son criterios diferentes; que dende o momento que na 
páxina do concello se publica unha rolda de prensa do anterior alcalde aludindo e facendo referencia ao 
criterio adoptado dende intervención e secretaría, está deixando claro onde está o bloqueo e a 
responsabilidade; que son criterios diferentes.  
 
A Sra. presidenta concede o uso da palabra á Sra. Prieto Miramontes quen, unha vez concedido, 
manifesta que diante das palabras da Sra. Pan Lesta, di que o BNG o denunciou e UniónXCambre 
continuou facheándose de que lle parecía moi ben, e ve que o seguen vendo ben. 
 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que todos temos faltas. UniónXCambre fixo as súas críticas dende UniónXCambre e outra 
cuestión é o goberno e solicita ao Sr. Carballada Rodríguez que pida desculpas por facer o xesto de 
levantarse. 
 
A Sra. presidenta concede o uso da palabra ao Sr. Carballada Rodríguez quen, unha vez concedido, 
manifesta que non vai pedir desculpas, máis ao contrario, é algo que está perfectamente na orde do día 
do funcionamento de calquera organización democrática; que en ningún momento lle faltou ao respecto 
a ninguén. 
 
A Sra. presidenta intervén e manifesta que, á marxe dos distintos criterios que se teñen neste punto, hai 
unha cousa que é clara e evidente que é que se empregou a páxina oficial do concello para publicar 
unha entrevista do Sr. Patiño acusando ás habilitadas nacionais do bloqueo de Cambre; que é unha 
evidencia e unha realidade e partir de aí, que cada un teña as súas conclusións e que teña o seu propio 
criterio. 
 
 
Rogos do Bloque Nacionalista Galego presentados por escrito 

 
 
“1º.- Circulando por case calquera lugar do concello de Cambre, sorprende o estreito dos viais, 
ausencia de beirarrúas e a desidia na falta de rozas das cunetas que estenden o cobertor vexetal ata o 
asfalto. 
 
Vese así, que non hai moita conciencia sobre o que é o ben común e o coidado que tanto Concello 
como algúns veciños que mesmo por fóra dos peches (moitos deles recentes e fóra de normativa) fan 
plantacións de verde como hortensias que polo seu porte impiden completamente o paso de peóns, así 
como a visión da estrada pola que se circula. 
 
Se ben, existe normativa ao respecto, non se aprecia unha didáctica ao respecto, e o que si se ve e 
unha desorde chea de perigos, onde os coches non se poden cruzar, obrigando a dar march atrás na 
procura dun oco onde acubillarse. É inadmisible que teñan mesmo un retroceso na seguridade vial, e 
que non exista campaña de ningún tipo que persiga que tanto xente a pé ou en coche poidan circular. 
Mesmo sorprende que con esas actitudes a xente non teña nin onde aparcar. 
 
Dénse unha volta por aquí entre Cela e A Castellana, pasando pola Acaroada e Outeiro, verán a modo 
de exemplo o que resulta abandoso no noso territorio. 

En vista de todo isto, solicitan que se aplique a normativa reguladora da situación descrita, con avisos 
previos das posibles sancións e que se fagan campañas sensibilizadoras ao respecto, trasladando as 
vantaxes de ter un territorio ordeado e con seguridade para todos os veciños e todas as veciñas.” 
 
A Sra. presidenta intervén e manifesta que acepta o rogo. 
 
 
 
“2º.- No aparcadoiro de terra baixo a biblioteca central e, usado por moita xente, tendo en apariencia 
unha única entrada e saída. Máis isto non fai desistir a algunhas persoas que usan o paso de peóns 
fronte ao estando a carón do colector de roupa para incorporarse á estrada. Esta concelleira víu esta 
manobra por varias veces, e tamén víu o perigo dela, polo que solicitan que se poña calquera 
impedimento para que os vehículos non poidan saír por ese lado”. 
 
A Sra. presidenta intervén e manifesta que acepta o rogo. 
 
 
“3º.- Na estrada de Cambre ao Temple, despois da Volta das Carrozas á altura do número 27, na súa 
marxe esquerda estáse afundindo parte da estrada contra as beirarrúas, co perigo para a xente que alí 
aparca os seus coches, e sen saber outras consecuencias. Por todo isto, solicitan que pola vía 
pertinente se arranxe antes de que aconteza unha desgraza”. 
 
A Sra. presidenta intervén e manifesta que acepta o rogo. 
 
 
“4º.- Diante do problema xerado pola manifestación da veciñanza do Temple ao respecto do pavilllón, 
no que culpan a ANPA do colexio, canado este dou indicacións precisas sobre o comportamento a ter 
en conta, e sen que ningunha forza de seguridade actuase cara a impedir a ocupación da calzada, e 
tendo en conta que van ser denunciados pola garda civil, con informes tamén da policía local, solicitan 
que se lles dea traslado da Xunta de Seguridade Cidadá do informe correspondente”. 
 
A Sra. presidenta intervén e manifesta que non se pode aceptar o rogo, dado que é unha competencia 
de Garda Civil, quen dá traslado das infraccións á Subdelegación do Goberno. 
 
 
“5º.- O camiño inglés á altura do punto km 55 ten sinais tiradas a adoece dun correcto coidado, polo que 
solicitan o seu axeitamento, tendo en conta do moito que di para quen faga o percorrido”. 
 
A Sra. presidenta intervén e manifesta que acepta o rogo. 
 
 
Preguntas de UniónXCambre presentadas por escrito 
 
 
 
“1ª.- Vista a recente marcha de dous funcionarios do corpo de policía local de Cambre a outros 
concellos, preguntan a día de hoxe, cantos axentes de Policía Local compoñen o cadro de persoal da 
Policía Local de Cambre e cantos están traballando?”. 

A Sra. presidenta intervén e manifesta que hai dous oficiais e sete policías; que dous policías están de 
baixa por enfermidade e outro policía está en situación de segunda actividade, polo que, a día de hoxe, 
activos hai un oficial e catro policías. 
 
 
 
“2ª.- É certo que o Concello de Cambre renunciou á subvención da Deputación para a obra da mellora 
da pista da ría?”. 
 
A Sra. presidente concede o uso da palabra ao Sr. Vázquez Pérez quen, unha vez concedido, manifesta 
que o concello solicitou á Deputación o reinvestimento da obra para utilizalo en futuros POS, pola 
imposibilidade de executar a obra tal e como estaba proxectada polo mal estado do valado. 
 
 
“3ª.- O obra da pista da ría foi adxudicada o 08.10.2025, terá que facer fronte o concelllo a 
indemnizacións á empresa adxudicataria?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non, dado que o contrato se resolveu por mutuo acordo entre ambas partes. 
 
 
 
“4ª.- Cal é a solución que propón o goberno para aprobar e pagar o convenio de 2023 co Club 
Ciclista?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que cunha proposta de transferencia de crédito para dotar de fondos á partida para poder efectuar o 
pagamento. 
 
 
 
 
“5ª.- Está a alcaldesa asinando transferencias de crédito do orzamento en vigor para pagar subvencións 
de anualidades anteriores?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non; que están pendentes do visto e prace de Intervención. 
 
 
 
Preguntas do Bloque Nacionalista Galego presentadas por escrito 
 
 
“1ª.- Cal é o período medio de tramitación de licenzas urbanísticas?”. 
 
A Sra. presidenta intervén e manifesta que entre catro e cinco meses a día de hoxe. 

“2ª.- Teñen algunha resposta da Deputación, respecto das rotondas solicitadas así como os pasos 
peonís?”. 
 
A Sra. presidenta intervén e manifesta que neste momento está a tramitar os pasos peonís na DP-1702; 
que ten os informes favorables dos técnicos da Deputación pero condicionan a súa aprobación ao 
cumprimento da instrución 1/2024; que dado que a estrada está cedida a Tráfico necesita informe de 
Tráfico. 
 
 
COMISIÓN INFORMATIVA DE ECONOMÍA, FACENDA, CONTRATACIÓN, RÉXIME INTERIOR E 
DESENVOLVEMENTO ECONÓMICO 
 
 
- ROGOS E PREGUNTAS 

 

Rogos de UniónXCambre presentados por escrito 

 

 
“1º.- Tendo en conta que no pleno do mes de agosto se aprobou unha moción de UxC para iniciar un 
procedemento administrativo para aprobar o convenio coa EDAR de BENS así como pagar a débeda 
coa entidade a través dunha liquidación, rogan que se incorpore este asunto ao pleno ordinario de 
novembro tendo transcorrido máis de dous meses dende a aprobación do citado acordo plenario”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que é unha prioridade deste goberno intentar buscar unha solución á problemática da EDAR; que a súa 
intención é presentar unha proposta; que non acepta o rogo para presentalo no mes de novembro, pero 
que se presentará canto antes. 
 
 
 
“2º.- Rogan que se actualicen os prezos da obra Fernando Buesa, a fin de poder optar ao novo POS 
adicional 2025 con esta obra cuxo proxecto xa está feito”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo; que é un proxecto que está realizado e que sería interesante recuperalo. 
 
 
 
“3º.- Rogan que se actualicen os datos económicos dos expedientes de mellora da pista da ría, 
mantemento de marquesiñas e mantemento de parques infantís, para volver a licitar na maior brevidade 
posible vendo a demanda veciñal que hai sobre este tema”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 

“4º.-O concelleiro de Economía recolleu un rogo no seu momento sobre o envío da documentación 
sobre as facturas conformadas dende a chegada deste goberno á alcaldía. Información que seguen sen 
recibir. Rogan que se lles remita a todos os concelleiros dito listado”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 
 
 
 
“5º.- Xa non é a primeira vez que se lles pregunda polas rozas nos camiños municipais. No mes de 
outubro cando preguntaron sobre o tema a señora alcaldesa dixo que se farían no mes de outubro. 
Lonxe de facelo a maleza segue invadindo os camiños e son os propios veciños os que teñen que 
cortar para non dañar os seus vehículos e garantir seguridade viaria. Por isto, volven a rogar que se 
fagan efectivas as rozas nos camiños municipais xa case intransitables na maioría das parroquias”. 
 
 
A Sra. presidenta intervén e manifesta que comezaron coas rozas a finais de outubro na parroquia de 
Santa María de Vigo; que están a cumprir co calendario establecido. 
 
A Sra. presidenta concede o uso da palabra á Sra. Prieto Miramontes quen, unha vez concedido, 
manifesta que respecto das rozas, sorprende que en Cecebre pasaron dúas veces pola estrada 
principal, pero logo hai un camiño que pasa por unha finca municipal que están sen limpar en 
Sobreguexe número 14 en dirección a Piñeiro. 
 
A Sra. presidenta concede o uso da palabra ao Sr. Carballada Rodríguez quen, unha vez concedido, 
pregunta se na contratación está a roza da totalidade dos viais municipais; ao que a Sra. presidenta 
manifesta que o ten que mirar. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que debían estar todos os camiños que sexan municipais. 
 
 
Rogos do Bloque Nacionalista Galego presentados por escrito 

 

 

“1º.-  A pesar da reiterada petición de cumprimento do aprobado en comisión ou en pleno, seguen sen 
recibir respostas do equipo de goberno, que se fan imprescindibles para o efectivo control e fiscalización 
ao que están obrigados como concelleiros/as. Entre outras, a feita no derradeiro pleno sobre os 
procesos xudiciais de membros da corporación, actual ou de anteriores gobernos que se manteñan 
abertos, e deses cales foron perdidos polo concello ou por membros das corporacións actual ou anterior 
unha vez resoltos. Isto non é un rogo, é unha exixencia a que traen aquí, a cal deben atender á maior 
inmediatez”. 

A Sra. presidenta intervén e manifesta que acepta o rogo, pero di que é un traballo complexo porque as 
informacións están en diferentes departamentos; que teñen que recoller esta información, e non pode 
dar unha resposta a curto prazo. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que quere aclarar que os departamentos están sobrecargados. 
 
 
Preguntas de UniónXCambre presentadas por escrito 
 
 “1ª.- Nos últimos meses observan que nas feiras do día 2 e do terceiro domingo de mes que se 
celebran en Cambre hai moitos máis coches de feirantes ocupando o campo da feira. A que se debe 
este aumento e que medidas ten previsto adoptar o goberno, ou non se están a facer as comprobacións 
oportunas?”. 
 
A Sra. presidenta intervén e manifesta que nesta última feira a metade do campo estaba vacio; que non 
había esa invasión de coches. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que, consultado no departamento de Axencia de Desenvolvemento Local, ás veces cando ten lugar a 
feira, ocorre debido ás inclemencias do tempo que os feirantes estacionan o seu vehículo preto do seu 
posto; que respecto do control da feira, anteriormente había un policía local que se dedicaba a isto; que 
debido a redución do cadro de persoal actualmente non se está a facer; e agora se pode volver a 
retomar. 
 
 
 “2ª.- Tras a aprobación da xornada de 35 horas, a interventora advirtíu que non sería xustificable pagar 
horas extras se se reducían efectivos. Como se xustifica agora que se realicen convenios con outros 
concellos para reforzar o departamento de réxime interior cunha baixa sen cubrir, e se pagan horas a 
traballadores doutros concellos?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que os funcionarios doutros concellos que colaboran con Cambre non veñen a suplir a redución de 
horario dos funcionarios do concello; que hai un grave problema de persoal; que se trata de paliar coa 
incorporación de persoal e con estes convenios; que no caso dos funcionarios do concello se lles aplica 
as condicións do acordo regulador; que no caso de funcionarios por convenio que colaboran co concelo 
non se lle pode aplicar a compensación en tempo e di que se lles retribúe cunha gratificación. 
 
 
 
“3ª.- En decembro os traballadores do PEL marcharán por rematarse a subvención. Que vai facer o 
goberno tendo en conta que estes traballadores están reforzando á brigada de obras?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que xa están a xestionar a nova convocatoria do programa PEL 2026 para incorporar tres novos 
traballadores á brigada de obras o vindeiro ano. 
 
 
 “4ª.- Cando ten previsto o goberno adxudicar o novo contrato de servizo de axuda no fogar, tendo en 
conta que o actual foi prorrogado por un máximo de nove meses no Pleno do 29 de maio de 2025?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que o vindeiro martes terá lugar a mesa de contratación onde se levará a adxudicacion do servizo de 
axuda no fogar. 

“5ª.- O Concello de Cambre renunciou ou non se presentou algunha subvención por falta de persoal?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que ás veces non poden optar a todas as subvencións que ao concello lle gustaría; pero que as 
habituais se realizan con normalidade. 
 
 
 
“6ª.- Está algunha subvención en entredito por non ter ao día o concello o pagamento da Seguridade 
Social e/ou IRPF?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non lle consta. 
 
 
Preguntas do PsdeG-PSOE presentadas por escrito 
 
 
“1ª.- O goberno municipal presume habitualmente de apoiar ao comercio local. Sen embargo, hai uns 
días se entregaron os premios da campaña “Merca no teu comercio” e non estaba presente ningún 
representante do goberno local. Cal foi o motivo desta ausencia: a falta de concelleiros por vacacións ou 
é que este acto non resultaba o suficientemente interesante para este goberno?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que con respecto desta campaña, dende un primeiro momento os organizadores decidiron non contar 
coa participación do concello. 
 
A Sra. presidenta concede o uso da palabra á Sra. Prieto Lamas quen, unha vez concedido, manifesta 
que se publicitou nas redes sociais; ao que o Sr. Vázquez Pérez manifesta que como se publicitan 
outros actos. 
 
 
“2ª-3ª-4ª. Como explica o goberno municipal que, despois de aprobar no pleno do 30 de outubro a 
moción de UxC para iniciar os informes necesarios co fin de habilitar un suplemento de crédito 
destinado ao pagamento das subvencións, tardaran 14 días –ata o 14 de novembro- en enviar unha 
xustificación de por que non pensan levar a cabo, utilizando ademais argumentos baseados en datas xa 
pasadas? E como xustifica o goberno que esa demora coincidira precisamente co fin de prazo, 
deixando sen posibilidade de aplicar esta alternativa de pagamento?. 
 
Ademais, cal será a alternativa que propón o goberno para garantir que as subvencións se poidan aboar 
antes de fin de ano, cumprindo así co principio de anualidade e asegurando que as asociacións 
beneficiarias poidan cobrar en tempo e forma?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que o que se fixo dende o goberno é manifestar a súa opinión respecto desta proposta baseándose na 
información de que dispón; que o problema das subvencións non é dende hai dúas semanas; que a 
alternativa que propón é unha proposta de transferencia de crédito. 

A Sra. presidenta concede o uso da palabra ao Sr. Alcantarilla Rei quen, unha vez concedido, manifesta 
que claro que hai un problema de pagamento das subvencións ás asociacións por unha mala xestión 
pero deben buscar unha solución e había unha alternativa a maiores; que o importante é solucionar ese 
problema. 
 
 
 
Continúa a dicir o Sr. Alcantarilla Rey que se hai outra opción de poder solucionar, que a aproveiten. 
 
 
A Sra. presidenta intervén e manifesta que está de acordo co manifestado polo Sr. Alcantarilla Rei e que 
é a súa responsabilidade dar solucións; que cre que o seu compromiso por agora se está a cumprir. 
 
 
 
 
“5ª.- Xa presentaron ao pleno de setembro a pregunta sobre o contrato de subministracións de materiais 
de construción para a brigada municipal do Concello de Cambre, respecto dos lotes 1, 3, 4 e 5, que 
quedaron desertos e que inclúen materiais esenciais como o aglomerado asfaltático, o formigón ou as 
areas. Entón se lles dixo que estaban traballando niso e entenden que terán solución, porque todos os 
rogos de arranxos de fochancas se aproban, pero a día de hoxe, polo que teñen entendido, a situación 
segue sen resolverse. Que medidas concretas va a adoptar o goberno municipal de maneira inmediata 
para garantir a subministración destes materiais imprescindibles e deixar de someter aos veciños a vivir 
rodeados de fochancas e cunhas infraestruturas cada vez máis deterioradas?”. 
 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que co material adxudicado si se poden amañar os baches; que se vai volver a licitar. 
 
 
Preguntas do Bloque Nacionalista Galego presentadas por escrito 
 
 
“1ª.- En que punto están os convenios pendentes de asinar? Poden resumir a situación?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que esta semana se asinou o convenio con Sementeira, que era o máis urxente; que respecto dos 
demais, están pendentes do visto e prace de intervención. 
 
 
 
“2ª.- Poden explicar ao detalle o porqué da débeda da Seguridade Social?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que hai uns meses houbo unha serie de baixas e cesamento de persoal nos departamentos de réxime 
interior e intervención, o que levou que quedaron pendentes, e agora xa se solventa esta situación 
nesta semana. 

“3ª.- Cando teñen previsto solucionar esa débeda?”. 
 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que nesta semana como dixo anteriormente. 
 
 
“4ª.- En que punto están as conversas e negociacións cos sindicatos en representación do persoal do 
Concello?”.  
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que a última reunión que tiveron foi o día 22 de outubro na alcaldía cos representantes sindicais; que 
posteriormente tivo lugar a comisión paritaria; que están pendentes de realizar as propostas  e os 
infromes en réxime interior para trasladar posteriormente a intervención. 
 
 
 
“5ª.-  Por que non se cobraron aínda os campamentos de verán, e que impiden cobrar a subvención da 
Xunta por non telos feitos efectivos?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que comprobará a situación en que está e que o contestará por correo. 
 
 
 

 

COMISIÓN INFORMATIVA DE SERVIZOS SOCIAIS, EDUCACIÓN, CULTURA, MOVEMENTO 
ASOCIATIVO, TURISMO, PATRIMONIO, SANIDADE, DEPORTES E XUVENTUDE  
 
 
 
 
 
ROGOS E PREGUNTAS 

Rogos de UniónXCambre presentados por escrito 

 

“1º.- Ante a actual ausencia da figura do bibliotecario-arquiveiro nas bibliotecas municipais do noso 
concello, e considerando as dificultades que esta situación pode xerar na xestión dos servizos. Rogan 
que se adopten as medidas oportunas para a cobertura deste posto coa maior brevidade posible, 
garantindo, así, o correcto funcionamento das bibliotecas municipais”. 

 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 

“2º.- Dado que os horarios das bibliotecas municipais están publicados na web do concello e que, no 
caso da biblioteca Xabier P. Docampo figura aberta os venres pola tarde, tras constatar que o pasado 
venres 14 de novembro permaneceu pechada xerando molestias ás veciños e aos veciños que acudiron 
para facer uso das instalacións. Rogan que se informe sempre á cidadanía, a través da web municipal e 
das redes sociais, de calquera peche puntual que altere o horario habitual, para evitar desprazamentos 
innecesarios e problemas na organización persoal e familiar da veciñanza”. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que está totalmente de acordo e que hai que mellorar a comunicación. 
 
 

 “3º.- Rogan que se repoñan  neste mes os aros das canastras do pavilllón de Bernardo Bish”. 

A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que acepta o rogo e que o mirará. 

 

 “4º.-  Visto que unha das torretas de iluminación do campo de fútbol de Brexo-Lema se apaga 
continuamente, rogan que se arranxe a citada torreta para garantir a iluminación do campo de fútbol”. 

 

A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta acepta o rogo. 

 
 
Rogos do Bloque Nacionalista Galego presentados por escrito 

 

 “1º.- Dado que a resposta da concelleira de cultura arredor da ausencia do punto violeta no Rock in 
Cambre por non chegar a tempo a tramitación axeitada, solicitan que se teña como prioritario en 
calquera tipo de acto no que sexa imprescindible esa instalación de axuda para a muller”. 

 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 

A Sra. presidenta intervén e manifesta que quere puntualizar que neste Rock in Cambre había un total 
de dezasete gardas civís e sete policías locais. 

 
 
 
Preguntas de UniónXCambre presentadas por escrito 
 
 
 “1ª.- Atopámonos xa no mes de novembro, coas festas de Nadal á volta da esquina. Estas datas 
adquiren unha especial relevancia para as familias e entenden que, polo tanto, a programación cultural 
está rematada. A pregunta vai dirixida á concelleira de Cultura: Pode a Sra. concelleira explicar, nunha 
soa resposta e sen deixar nada no aire, cales son exactamente os eventos culturais previstos polo 



 

 14 

concello para o Nadal, indicando dentro desa mesma explicación as datas, os horarios e os lugares de 
cada actividade, para que non quede dúbida ningunha sobre o que está programado?”. 
 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que pide desculpas pola indisposición da Sra. Espiñeira Galán; que falou con ela quen di que os enviará 
por correo estes días. 
 
 
 
“2ª.- En que punto exacto de tramitación se atopa actualmente o prego correspondente á contratación 
da Cabalgata de Reis 2026?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que hoxe se aproba o expediente de contratación e que se licitará nestes días. 
 
 
 
 
“3ª.- O 4 de xullo unha traballadora social do departamento de Servizos Sociais marchou e a praza 
segue sen cubrir. En reiteradas ocasións se lles preguntou por este tema e o goberno respondeu que 
estaba a buscar a mellor solución, pero o tempo pasa e o servizo continúa mermado. Que medidas 
concretas ten previsto adoptar o goberno municipal para cubrir canto antes este posto así como o da 
auxiliar administrativa que remata no mes de marzo?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que pide desculpas polo atraso; que o departamento de Servizos Sociais está sobrecargado; que se 
contratará a unha traballadora social por acumulación de tarefas para reforzo do departamento; que se 
actualizarán as correspondentes listas e respecto do auxiliar están a avaliar as diferentes opcións. 
 
 
 
“4ª.- O 29 de agosto sae publicada a noticia da comprobación da Xunta das melloras realizadas este 
verán nas escolas infantís de Cambre acompañados pola alcaldesa e a concelleira. Melloras que son 
obrigas co Consorcio xa que o concello so leva o mantemento na escola infantil da Barcala e a do 
Temple, a responsabilidade é total do Consorcio. Nese momento tamén informan que o tema das 
humidades será resolto pero aínda segue igual. Cando se vai actuar para solventar o tema das 
humidades?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que esta información a ten a Sra. Espiñeira Galán e di que a facilitará por correo. 
 
 
 “5ª.- En que punto está o servizo do Mañanceiro?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que se están a revisar os pregos. 
 
 
 
 



 

 15 

“6ª. Por que non se están cubrindo os horarios de conserxería dos campos de fútbol municipal?”. 
 
A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que desde o día 17 de novembro están cubertos todos os partidos. 
 
 
 
Preguntas do PSdeG-PSOE presentadas por escrito 
 
 
“1ª.- En que situación se encontra actualmente a organización do III Encontro de Encaixeiras e 
Palilleiras de Cambre por parte da Asociación de Mulleres Rurais Antonia Dans, tras as modificacións e 
cambios de criterio comunicados polo goberno municipal?”. 
 
A Sra. presidenta intervén e manifesta que esa nota foi unha sorpresa; que tiña xestionado coa 
asociación que solicitarían por rexistro o pavillón polideportivo de Brexo; que o solicitaron pero que 
posteriormente a asociación considerou que non era viable o pavillón polideportivo de Brexo; que foi 
entón cando se mobilizaron para facilitarlles o día 29 o pavillón Sofía Toro. 
 
 
A Sra. presidenta concede o uso da palabra á Sra. Prieto Miramontes quen, unha vez concedido, 
manifesta que para vindeiras ocasións débese ter en conta que os partidos son importantes que teñen 
unha calendarización e que se podería haber cambiado o partido para outro lugar. 
 
A Sra. presidenta concede o uso da palabra ao Sr. Mallo Castro quen, unha vez concedido, manifesta 
que o problema, ás veces, non é que non se queiran mover; que o Club Baloncesto Cambre ten unha 
liga que ten unhas especificacións concretas. 
 
A Sra. presidenta concede o uso da palabra á Sra. Díaz Baldomir quen, unha vez concedido, manifesta 
que neste caso non quere restar importancia ao evento; que si a ten; que tiveron outro pavillón. 
 
 
 
Preguntas do Bloque Nacionalista Galego presentadas por escrito 
 
 
“1ª.- Cal foi o resultado da xuntanza feita coa Fundación Wenceslao Fernández Flórez?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que se tivo unha primeira reunión de contacto para estudar como pode colaborar a fundación co 
concello, por exemplo, organizar algún evento ou algunha actividade; que aínda non se concretou nada 
ao respecto. 
 
 
 
“2ª.- En que punto está o concello con respecto das colonias felinas?”. 
 
A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que a semana pasada, en concreto, o martes día 11 unha representante da protectora 
solicitou a información para crear a asociación. 

A Sra. presidenta concede o uso da palabra á Sra. Parcero Quiñoy quen, unha vez concedido, 
manifesta que ela falou coas representantes e di que lle recomenda ao Sr. Lamela Vázquez que fale 
con elas. 
 
 


